
Shivaparvatisamvade Shivarahasyam

శివపార్వతీసంవాదే శివరహస్యమ్

దేవీ -

కిం తే ప్రియకరం  శమ్భో రహస్య తద్వదస్వ మే ।
ఇతి పృష్టో మహాదేవో జగాద జగదమ్బికామ్ ॥ ౪౫॥
ఈశ్వరః -
శ్రృణు  త్వమమరేశాని రహస్యం మమ శఙ్కరి ।
ధర్మపఞ్చకమిత్యాహుః పఞ్చపాతకనాశనమ్ ॥ ౪౬॥
శ్రృణుష్వావహితా భూత్వా జగతాం పాపనుత్తయే ॥ ౪౭॥ (పాపనుత్తమమ్)

పచేలిమతపఃఫలైరమితజన్మసఙ్ఘార్జితైః   
భవే భసితధారణే మతిరుదేతి విశ్వాధికే ।

త్రిపుణ్డ్రరచనాక్రమః    కరగలాదిఫాలే తథా
ఉరోదరశిరఃథలే భవతి భాగ్యపూర్ణే జనే ॥ ౪౮॥

రుద్రాక్షేతి  వదన్స్పృశన్నపి నరో జన్తుః స గోదానభాక్
ధృత్వా తచ్ఛతకం మహేన్ద్రసదనం  ప్రాప్యేన్ద్రసాలోక్యగః   ।

తత్సాహస్రధరోఽపి  తత్ర దశకం తస్మాదనన్తాక్షధృక్-
బ్రాహ్మం  వైష్ణవమైశ్వరం    పదసుఖం ప్రాప్యేశ్వరే  లీయతే ॥ ౪౯॥

పఞ్చపాతకవినాశనం పరం పఞ్చకోశవినివారణం సదా ।
పఞ్చవక్త్రకృపయా  శుభప్రదం  పఞ్చమన్త్రపరమం  తథాక్షరమ్ ॥ ౫౦॥
కుమ్భసమ్భవముఖైర్మునీశ్వరైర్జమ్భమారకముఖైరమరేన్ద్రైః      ।
కుమ్భవక్త్రముఖరైర్గణేశ్వరైర్దమ్భనాశనకరం      పరం మనుమ్ ॥ ౫౧॥
జప్తమాప్తఫలదం శుభాప్తయే సప్తమన్త్రకృతధూలనాదరైః   ।
ఉప్తముక్తిఫలదం భవభూమ్యాం బీజమేకమనిశం శివభక్తైః  ॥ ౫౨॥
శ్రీరుద్రం   యజుషాం గణేషు విహితం జప్త్వా పరం ప్రీతిమాన్

ముక్తః పాతకసఙ్ఘతో  గిరివరాజ్జాతే  స పుణ్యైకభాక్  ।

తన్నమ్నాం ఫలవాదసూక్తిపరమైర్మన్త్రం   జపన్ముక్తిభా-

గ్భస్మాభ్యక్తతనుస్తథా  చ శయితోయో భస్మనిష్ఠో భవేత్ ॥ ౫౩॥
యోరుద్రాక్షవిభూతిభూషణయుతో  జప్త్వా ప్రియో  జాయతే

యః పుణ్డ్రాన్తరధారిణే   మతిరుమే నైవాప్నుయాత్  తత్ఫలమ్ ।
జప్త్వాపి శ్రుతిశేఖరోత్తమపదాన్  జ్ఞాత్వాపి  తస్యార్థకం

లిఙ్గేషు  ప్రథితం  సదాపచితిజం పుణ్యం న హి ప్రాప్నుయాత్  ॥ ౫౪॥
పున్నాగనాగవకులార్జునచమ్పకైశ్చ 

మన్దారపాటలకదమ్బకవర్ణికారైః    ।
జమ్బ్వామ్రదాడిమసుగన్ధిశమీశమీక  -
లోధ్రోద్భవైశ్చ   బకులైః  కరవీరపుష్పైః  ॥ ౫౫॥

పద్మార్కైః  కనకైస్తథా   దమనకైర్బన్ధూకకోకైర్వకైః   
కున్దైర్జాతికుసుమ్భసమ్భవసుమైః    సన్మల్లికాసమ్భవైః   ।

అఙ్కోలైర్గిరిమల్లికాదికుసుమైః     సప్తారిజాతాదిభిః
నన్ద్యావర్తమరుత్వకైశ్చ    తులసీసద్ద్రోణ  దూర్వాఙ్కురైః  ॥ ౫౬॥
విష్ణుక్రాన్త    కుశాపమార్గజలదైః   కాశైస్తథైవార్జునైః      ।

కాపిత్థైరఘహారిపత్రకబరైర్యః    పఞ్చవక్త్రార్చనమ్  ।
పఞ్చబ్రహ్మనమాంసి  యస్య వదనే సద్యః స ముక్తో భవేత్ ॥ ౫౭॥

సహస్రనీలోత్పలమాలయా  శివం సముల్లసచ్చారుశశాఙ్కమౌలిమ్  ।
ముదా ముకున్దాజవిమృగ్యమౌలిపాదామ్బుజం  పూజయితా స ధన్యః ॥ ౫౮॥
యోబిల్వోత్తమమాలయాఽనుదివసం మన్దారమాలాదిభి -
ర్లిఙ్గం   మఙ్గలమేతదద్య  సుమనఃసౌరభ్యగన్ధాయితమ్  ।

పశ్యన్ నశ్వరపాతకోత్థశమనాద్  వ్యాఘాతభీతిం హరే-
న్నిర్గుణ్డీశుకపత్రబిల్వజదలైః     సద్భావలిఙ్గోద్భవైః   ॥ ౫౯॥

వసన్తనవమల్లికాకుసుమదివ్యమాలాదిభిః
దినాన్తసమయోల్లసన్మధురగన్ధజాజీసరైః    ।

మహేశజనిమార్చనం ప్రకురుతే  ప్రదోషేతు  యః (మహేశకృతమర్చనం)
స చాదిభిషగుత్తమప్రియ  అఘౌఘతూలానలః ॥౬౦॥

బ్రహ్మా  శైలభవం  హరిన్మణిభవం విష్ణుర్నిశానాయకో
ముక్తాజాలమయం ప్రవాలజముమా  తామ్రోద్భవం  భానుమాన్ ।

హైరణ్యం  ధనదస్తథైవ  వరుణః శ్రీచన్ద్రకాన్తోద్భవం 
వహ్నిశ్చాన్నమయం సుపిత్తలభవం వాయుశ్చ నీలం హరిః ॥౬౧॥

అన్యే సర్వమరుద్గణాశ్చ  దితిజా గన్ధర్వవిద్యాధరా
యక్షా రాక్షసకిన్నరోరగగణా రుద్రా మునీనాం గణాః ।

చిత్రం  చారు మహేశలిఙ్గమమలం  సమ్పూజయన్త్యాదరా-

ద్బిల్వీకోమలపల్లవైర్దివిషదో    మన్దారమాలాదిభిః  ॥౬౨॥
ఉత్ఫుల్లరక్తకమలైరమలైః     కదమ్బైర్నీలోత్పలైర్వికసితైః    కుముదైశ్చ  నిత్యమ్ ॥౬౩॥
మాలూరప్రభవైర్నవారుణదలైర్దూర్వాఙ్కురైః      శఙ్కరం లిఙ్గేఽభ్యర్చ్య

భవేదనేకవిభవైర్యుక్తస్తథా    ముక్తిభాక్ ।
సాయం కున్దమరన్దబన్ధురలసద్గన్ధౌఘగన్ధీకృతై       -

ర్దిగ్వాతైర్విపినప్రఫుల్లసుమనోధూలిప్రభాభాసురైః       ॥౬౪॥
శర్వాణీరమణార్చనైః  కృతమతిర్మన్దారమాలాదిభిః
భస్మాభ్యక్తతనుర్భవేత్  స సుభగో భావోఽపి కశ్చిత్ కలౌ ॥౬౫॥
ప్రాల్యైర్మధ్వాజ్యదుగ్ధప్రభవదధిఘటైర్నారికేలేక్షుసారైః     

రమ్భాజమ్బీరచూతప్రభవఫలరసైః   పానసోద్ధూతకోశైః   ।
శ్రీఖణ్డద్రవసారసాగరమహాకర్పూరఖణ్డద్రవైః     

పాటీరైర్మృగనాభిజాతసురసైః   సచ్ఛర్కరాపూరకైః  ॥౬౬॥
ఆసిచ్యాలిమ్ప్య గన్ధైర్మృదుతరవసనావేష్టనైర్వేష్టయిత్వా   

నేపథ్యైర్మణికల్పితైః   సుమనసాం భారైశ్చ  బిల్వీదలైః  ।
అభ్యర్చ్యాభూష్య ధూమైరగరుపరిమలామోదితైర్దీపజాలైః   

నైవేద్యైర్బహుభక్షభోజ్యసహితైస్తామ్బూలనీరాజనైః     ॥౬౭॥
కున్దేన్దుప్రతిమానచారణగణైః     ఛత్రైశ్చ  ముక్తాఫలోద్దామ -

స్వర్ణపరిష్కృతైర్వ్యజనజామోదోత్థవాతార్పణైః     ।
ఆదర్శైరతినిర్మలైర్మృదులకైః    సద్వాద్యభేదోత్థితధ్వానైః 

ప్రక్రమసంస్తవప్రణమనైర్నృత్యైశ్చ      గేయైరపి  ॥౬౮॥
లిఙ్గం  మఙ్గలమఙ్గలాపతిమహాసాన్నిధ్యహేతుస్థలే  

వారం వారమఘౌఘనాశనకరం పుణ్యే ప్రదోషేఽపి  చ ।
సమ్పూజ్యాలోక్య పుణ్యైర్జనిశవతితతైః    కిం వదామీశతుల్యః

స్కన్దో నన్దిశ్చ  భృఙ్గిర్గిరిశకరుణయా   ధన్యధన్యః స ఏవ ॥౬౯॥

shivapArvatIsaMvAdeshivarahasyam.pdf 3



శివపార్వతీసంవాదే శివరహస్యమ్

॥ ఇతి శివరహస్యాన్తర్గతే  శివపార్వతీసంవాదే శివరహస్యమ్ ॥
-॥ శ్రీశివరహస్యమ్  । భర్గాఖ్యః  పఞ్చమాంశః । అధ్యాయః ౩। ౪౫-౬౯॥
- .. shrIshivarahasyam . bhargAkhyaH panchamAMshaH . adhyAyaH 3. 45-69..

Notes:

Shiva describes to Devi, the DharmaPanchaka (the five signifiers of ShaivaDharma).

The shloka numbers are maintained per the referenced source text.

Proofread by Ruma Dewan

Shivaparvatisamvade Shivarahasyam

pdf was typeset on June 18, 2023

Please send corrections to sanskrit@cheerful.com

4 sanskritdocuments.org


	Document Information
	Document Text
	Document Credits

